
ТАҚРИЗИ МУҚАРРИЗИ РАСМЙ 

ба диссертатсияи Амирқулов Нуриддин Амирқулович “Вижагиҳои ғазали 

Симини Беҳбаҳонӣ” барои дарёфти дараҷаи илмии номзади илмҳои 

филологӣ аз руйи ихтисоси 10.01.03 - Адабиёти кишварҳои хориҷии

Аврупо, Осиё, Африқо, сокинони бумии Амрико ва Австралия 

(адабиёти форсй).

Рисолаи илмии Амирқулов Нуриддин Амирқулович дар таҳқиқи 

вижагиҳои жанрию мавзуии шоири машҳури адабиёти муосири Эрон 

Симини Беҳбаҳонӣ аз лиҳози илмй пажуҳиши пурарзиш ва муҳим 

мебошад. Боиси тазаккур аст, ки доираи афкору равишҳои маърифатии 

ашъори ин шоир хеле фарох буда, дар қолаби осори илмию адабӣ матраҳ 

гардидаанд, ки ҳар кадом ба таври алоҳида шоистаи омӯзишу таҳқиқ 

мебошанд. Аҳамият ва зарурати таҳқиқи ғазалиёти Симини Беҳбаҳонй 

дар адабиётшиносии имрӯзаи тоҷик мавқеи муайянро молик аст. 

Ғазалҳои Симини Беҳбаҳонй хазинаи маърифатиеро мемонанд, ки 

онҳоро метавон аз зовияҳои гуногун мавриди баррасй қарор дод.

Симини Беҳбаҳонй дар жанри ғазал яке аз устодони бузурги 

адабиёти муосири Эрон ба шумор рафта, ашъори вай бо ғановату 

балоғати вижаааш диққати муҳақиқону ховаршиносони ватанию 

хориҷиро ба худ ҷалб кардааст. Дар ин замина масъалаи муҳимме, ки ба 

пажуҳиши алоҳида ниёз дорад, таҳқиқи вижагиҳои жанрию мавзуии 

тазалиёти симини Беҳбаҳонӣ мебошад, ки ин равиш дар шинохти 

ҷанбаҳои маърифатй ва орову афкори адиб заминай мусоидро фароҳам 

меоварад.

Мавриди пажуҳиш ва омӯзиш қарор додани масоили зикршуда аз 

ҷониби Амирқулов Нуриддин Амирқулович бесабаб набуда, он аз 

фаъолияти пайвастаи ӯ дар бахши омӯзиши равишҳои имрӯзи шеъри 

муосири Эрон бозгӯӣ менамояд. Дар давраи Истиқлол муроҷиат ба 

осори Симини Беҳбаҳонӣ аз ҳама гуна таъсироти сиёсиву мафкуравй 

нисбатан раҳо ёфта, равандҳои адабй ва осори илмиву бадеии ӯ нисбат 

ба давраҳои қаблии омӯзиш воқеъбинона мавриди баррасӣ ва пажуҳиш 

қарор дода шудааст, ки Амирқулов Нуриддин Амирқулович дар ин 

раванд аз шумори фаъолони ин мубоҳисаву мунозираҳо мебошад.

Симини Беҳбаҳонй умри тулонӣ ва бобаракате дида, онро сарфи 

эҷод ва офариниши шеъри воло намудааст. Мақом ва мартабаи ӯ дар 

адабиёти муосири форсӣ баланд мебошад ва ин нуктаро аксари 

пажуҳишгарон тасдиқ менамоянд. Дар маҷмуъ, вижагиҳои ашъори ин 

суханпардози мумтоз зарурат ва аҳаммияти омӯзиши аҳволу ашъори ӯро 

тақозо менамояд. Ин нуктаро тавзеҳ дода, Амирқулов Нуриддин 

Амирқулович таъкид месозад, ки сарфи назар аз навиштаҳои мавҷуда, 

аҳволу осори Симини Беҳбаҳонӣ, хоса мақому мартабаи ӯ дар рушду 

нумуи ғазали суннатӣ ба пажуҳиши комилу фарогир ниёз дорад. 

Муаллиф нақшаи таҳқиқи мавзуи пажуҳишиашро вобаста ба ниёзи 

мазкури илмй таҳия менамояд, ки он мантиқист.

Зикр кардан ҷоиз аст, ки аҳаммияти мавзуи диссертатсияи 

номзадии диссертант дар он зоҳир мешавад, ки то ин замон вобаста ба 

мақому мартабаи адабии Симини Беҳбаҳонӣ ва муайян намудани саҳми 

ӯ дар ташаккулу такомули ғазали муосири форсӣ таҳқиқи 

диссертатсионии бевосита ва мустақим анҷом наёфта буд. Дар ин асос, 

мавзуи диссертатсияи номзадии довталаби дараҷаи илмиро метавон 

мубрам арзёбй намуд.

Дар рисола вобаста ба дигаргуниҳои таърихию адабӣ баррасии 

ҳамаҷонибаи моҳияти иҷтимоию эстетикии адабиёт ба назар гирифта 

шудааст, ки ин гуна равиши таҳқиқ муҳаққиқро ба шинохти воқеии 

равандҳои илмию адабй дастёб намудааст. Муҳаққиқ бар он мекӯшад, 

ки ҳар гуна дигаргуниҳои сиёсию иҷтимоӣ ва адабиро дар асоси осори 

илмию бадеии ин давр табақабандӣ намуда, онҳоро дар муайян 

намудани ҳудуди давраҳои инкишофи илми адабиётшиносиву 

матншиносӣ ҳамчун меъёри асосӣ истифода намояд. Бо вуҷуди ин 

муҳокима ва мушоҳидаҳо муҳаққиқро водор намудааст, ки тарзу усули 

ҳалли масоили мавриди таҳқиқро бо дарназардошти дастовардҳои тозаи 

афкори таърихию адабӣ дар алоқамандӣ бо ташаккули жанрҳои адабӣ, 

аз ҷумла, нақди адабӣ таҳлилу баррасӣ намуда, дар ин замина 

вижагиҳои хоси онҳоро муайян намудааст, ки инро яке аз дастовардҳои 

муҳими рисолаи мазкур метавон арзёбӣ кард.

Дар омӯзишу таҳқиқи ғазали Симини Беҳбаҳонӣ саҳми 

ховаршиносону пажуҳишгарони шеъру адаби форсӣ В.Б. Кляшторина, 

Д.С. Комиссаров, С. Николаевская, З.Н. Ворожейкина, Б.М. Гусейнов', 

Р.М. Алиев, А.Г. Гаджиев, М.Я. Яукачева, К. Аминпур, Ш. Лангрудӣ, 

М. Кадканӣ, А.А. Ҷаннатӣ, А. Зарринкӯб, Я. Ориёнпур, У. Сафар, А. 

Расулов, М.Л. Рейснер, А. Абумаҳмуд, Д. Муҳаммадӣ, А. Дастғайб, А. 

Шеърдӯст аз он ҷиҳат бузург аст, ки муҳаққиқони мазкур нафосату 

балоғати ашъори баландпояи ӯро таҳқиқ намудаанд.

Навгонии илмии таҳқиқ дар он ифода меёбад, ки рисолаи мазкур 

аввалин пажуҳиши мукаммал дар шинохти хусусиятҳои ғазалиётй 

Симини Беҳбаҳонӣ ба шумор меравад. Дар таҳқиқ кӯшиш ба харҷ дода 

шуда, то мақоми шоир дар рушду такомули сохтори тазали муосир, 

истифодаи вазнҳои нав дар заминай арузи суннатй муайян гардад. 

Самти дигари навгонии таҳқиқ баррасии сурудаҳои шоир дар пояи 

мушаххасоти забону маъно ва сатҳи афкору андешаи шоир аст.

Дойр ба эътимоднокии натиҷаҳои таҳқиқ метавон изҳор дошт, ки 

дар таҳқиқи диссертатсионӣ консепсияҳои илмй ва назарии 

адабиётшиносони ватанию хориҷй, эроншиносон ва ховаршиносони 

варзида истифода гардидаанд. Дар маҷмуъ, дараҷаи эътимоднокии 

натиҷаҳои таҳқиқ аз саҳеҳияти маълумот, мутобиқат намудани ҳаҷми 

маводи таҳқиқ, коркарди натиҷаҳои таҳқиқ, ҳаҷми интишорот ва 

интихоби дурусти методҳои таҳқиқ бармеояд. Хулоса ва тавсияҳо дар 

заминай таҳлили илмии натиҷаҳои таҳқиқи назарй ироа шуда, дурнамои 

мавзуи таҳқиқӣ муайян шудааст.

Дар иртиботи аҳаммияти назарии таҳқиқ метавон иброз дошт, ки 

маводи рисола, натиҷаҳои пажуҳиши илмй ва равиши таҳқиқии муаллиф 

дар омӯхтани масъалаҳои муҳими таърихи адабиёти форсии давраи нав 

ва коргоҳи эҷодии адибони дигар ба адабиётшиносон, унвонҷӯён, 

донишҷӯён, толибилмон ва дигар алоқамандони адабиёт ҳамчун маводи 

назарии илмй ёрии муфид расонида метавонад.

Довталаби дараҷаи илмй дойр ба мавзуи диссертатсия 8 мақолаи 

илмй ба нашр расонидааст, ки аз ин номгӯй 3 мақола дар маҷаллаҳои 

тақризшавандаи Комиссияи олии аттестатсионии назди Президенти 

Ҷумҳурии Тоҷикистон интишор гардидаанд. Маводи интишоршуда 

нуктаҳои асосӣ, натиҷаҳо ва мазмуни диссертатсияро инъикос намуда, 

саҳми шахсии муаллифро собит менамоянд.

Диссертатсияи Амирқулов Нуриддин Амирқулович дар се боб ва 

зерфаслҳои алоҳида, ки ба пахдуҳои гуногуни мавзуи таҳқиқ иртиботи 

бевосита доранд, таҳия гардидааст. Дар муқаддима диссертант 

муҳиммияти мавзуъ, дараҷаи омӯзиши он, вазифаҳои таҳқиқ, навгонии 

таҳқиқ ва аҳаммияти назарй ва амалии онро дуруст баён намудааст.

Дар муқаддимаи диссертатсия мубрамии мавзуи таҳқиқ, дараҷаи 

таҳқиқи он, робитаи кор бо барномаҳо ва мавзуъҳои илмй, мақсаду 

вазифаҳо, объект ва мавзуи таҳқиқ, асосҳои назарй ва методологии 

таҳқиқ, сарчашмаҳои таҳқиқ, навгонии илмии диссертатсия, нуктаҳои 

асосии ба ҳимоя пешниҳодшаванда, аҳаммияти назарй ва амалии таҳқиқ, 

мутобиқати мавзуи диссертатсия бо шиносномаи ихтисоси илмй, саҳми 

шахсии довталаби дараҷаи • илмй, тасвиби амалии натиҷаҳои таҳқиқ, 

нашри таълифоти илмй дар мавзуи диссертатсия ва сохтору ҳаҷми кор 

бо низоми муайян дарҷ гардидаанд.

Дар рисола мақсаду вазифаҳои мушаххас пайгирӣ шуда, нуктаҳои 

асосие ба ҳимоя пешниҳод гардидаанд, ки воқеан, дар илми 

адабиётшиносй ва дар самти шинохту таҳқиқи аҳволу ашъори Симини 

Беҳбаҳонӣ аҳаммияти вижаи илмй доранд.

Муқаддимаи диссертатсия тибқи муқаррароте, ки муайян шудааст, 

таҳия шуда, дар он аҳаммият ва дараҷаи омӯзиши мавзуи тадқиқотӣ, 

ҳадаф ва вазифаҳои рисола, аҳаммияти илмию амалии тадқиқот, 

навоварй ва масоиле, ки ба ҳимоя пешниҳод шудааст, хеле муҳим ва 

дақиқ нишон дода шудааст.

Боби якуми рисола “Зиндагинома ва эҷодиёти Симини Беҳбаҳонӣ” 

унвон дошта, он аз се фасл иборат мебошад. Муҳаққиқ дар ин боб 

масоили муҳити таълиму тарбият ва устодон, мусофират ва касби камол’ 

мероси адабии шоир ва осори шоирро дар манзари накди адабй, 

омӯзиш, рисолати тарғибу ташвиқ, роҳнамоӣ ва ҷаҳонбинии Симини 

Беҳбаҳониро мавриди баррасй қарор додааст. Диссертант дар ин боб 

кӯшидааст, замени мавриди таҳқиқро бештар дар асоси дараҷаи 

ҷаҳонбинии шоир ва устодону пайравони шоир фаро гирифта, ин 

равандро як падидаи густурдаи зиндагиномаи шоир муаррифй намояд.

Ба гуфтаи муҳаққиқ, шоир дар оилаи равшанфикрон ва дар замени 

авҷи ҷунбишҳои сиёсию иҷтимоӣ дар Эрон ба дунё омадааст. Ҳодисаҳои 

сиёсии замон ва хоса фаъолиятҳои иҷтимоию сиёсии падараш, ки шахси 

фарҳангӣ ва меҳанпарасте буд, дар шаклгирии ҷаҳони маънавии Симини 

ҷавон бетаъсир набуд. Диссертант изҳор доштааст, ки Симини 

Беҳбаҳонӣ дар тӯли зиндагиаш пайваста бо мардум буд, дили ӯ аз дарду 

ранҷи миллати ҷафокашидааш фишурда мешуд, ғаму андуҳи мардумро 

вай дар ҷисму ҷони худ эҳсос мекард, пайваста барои ба даст оварданй 

ҳуқуқҳои тӯдаи мардум муборизаи оштинопазир мебурд. Симини 

Беҳбаҳонӣ аз зумраи он занони муборизи Шарқ мебошад, ки нуқсу 

иллатҳои замона, ҷабру ситамҳои дар ҷомеа бударо ошкоро зери танқид 

мегирифт.

Сипае, дар рисола баъзе хусусиятҳои ғазалиёти шоир мавриди 

баррасӣ қарор дода шудаанд. Таъкид шудааст, ки вижагии асосии 

ғазалҳои Симини Беҳбаҳонӣ на танҳо дар истифодаи вазну баҳрҳои 

каммаъмул ва эҷоди вазну баҳрҳои тоза, балки интихобу истифодаи 

вазну баҳрҳои нодир ва эҷоди вазну баҳрҳои нав, интихобу истифодаи 

калимаву ибораҳои хеле дилчаспу равон ва гӯшнавозу руҳафзо мебошад, 

ки шоир бо як маҳорати фавқулода дар мизони табъи худ баркашида, 

онро дар доираи оҳанге замзама намуда, баъдан рӯйи дафтар овардааст. 

Дар диссертатсия вижагиҳои зиёди ашъори Симин бо такя ба назари 

муҳаққиқон ва мунаққидони шеъри ӯ тавзеҳ мешавад, ки ин хулосаҳо ва 

бардоштҳои муаллифро қобили эътимод мегардонад.

Боби дуюми диссертатсия “Ғазали форсӣ дар даврони Машрута” 

номгузорй шуда, дар он масоили анъанаҳои ғазалсароӣ дар даврони 

Машрута, жанри ғазал дар эҷодиёти шоирони ҳамасри шоир, ғазал дар 

эҷодиёти шоирони пайрави мактаби Нимо ва ғайра мавриди пажуҳиш 

қарор до да 'шудааст. Дар ин боб рушду такомули тазали форсй дар 

қарни гузашта, таҳаввулоте, ки дар он аз ҷониби шоирони қабл аз 

симини Беҳбаҳонӣ ба вуҷуд оварда шудааст, мушаххас ва таҳқиқ 

гардидааст. Дар ин боби диссертатсия муҳаққиқ заминаҳои асосиро 

барои таҳқиқи вижагиҳои ғазали Симини Беҳбаҳонӣ, махсусан нав 

кардани мазмуну муҳтаво ва оҳангнокии тазали форсй гузоштааст. 

Нишон додааст, ки ғазали Симини Беҳбаҳонӣ идомаи мантиқии осори 

ғазалсароёни қабл аз ӯ буда, бо огоҳии шоир аз ҷараёнҳои муосири 

адабй рушду такомул ёфтааст.

Боби сеюми рисола “Вижагиҳои жанри ғазал дар эҷодиёти Симини 

Беҳбаҳонӣ” унвонгузорй шуда, он аз баррасии навовариҳои шоир дар 

тазал, масъалаи таносуби андешаву мазмуну муҳтаво ва оҳангу зарби 

мусиқӣ иборат мебошад. Муҳаққиқ дар ин боб тамоюлҳои ғоявию 

иҷтимоӣ, сохтор ва муҳтавои ғазалҳои шоир ва мушаххасоти он , 

вижагиҳо ва ҷустуҷӯҳои бадей ва сабки нигориши шоирро баррасӣ 
менамояд.

Дар нисбати рисолаи мазкур қайд кардани он нукта бамаврид аст, 

ки он моҳияти рисолаи мазкурро ба таври пурра ифода мекунад ва сабку 

забони он ҳам ба талаботи илмӣ ҷавобгӯй мебошад. Дар баробари ин 

дар диссертатсия баъзе ғалатҳои имлоӣ ва забонӣ ба назар мерасанд.

Қобили тазаккур аст, ки дар адабиётшиносии даврони Истиқлол 

бори нахуст вижагиҳои жанрию мавзуии ғазалиёти Симини Беҳбаҳонӣ 

дар шакли диссертатсияи алоҳида таҳқиқ шуда, рисола дар пажуҳиши 

масъалаҳои алоқаманд ба вижагиҳои жанрию мавзуӣ аз ҷиҳати илмӣ 

пажуҳиши тоза ва анҷомёфта мебошад.

Бо вуҷуди дастовардҳо ва шоистагиҳо дар тадқиқоти мазкур баъзе 

нуқсонҳои ҷузъй ба назар мерасанд:

1. Ба назари мо, масоили корбурди авзбни камистеъмоли шеъри 

форсӣ, ки аз ҷониби муҳаққиқони соҳаи аруз пазируфта нашуда буд ва 

Симини Беҳбаҳонй ин ҳама баҳрҳоро дар ғазалҳои худ татбиқ 

намудааст, беҳтар мешуд, ки дар боби алоҳида баррасӣ мегардид.

2. Агар дар рисола таъсирпазирии Симини Беҳбаҳонӣ аз шоирони 

қаблй ва истиқболи шоирони баъдӣ аз навовариҳои ӯ нишон дода 

мешуд, аҳамияти илмии таҳқиқоти мазкур бештар намоён мегардид.

3. Ба андешаи мо, яке аз вижагиҳои ғазали шоир масъалаи забои ва 
услуби он мебошад, ки дар рисола вобаста ба ин мавзуъ ишорае ба 

назари мо нарасид.

4. Масъалаи дараҷаи омӯзиши мавзуъ ҳанӯз ба таври пурра 

баррасӣ нагардидааст. Хосатан, таҳқиқ ва омӯзиши эҷодиёти Симини 

Беҳбаҳонй дар Тоҷикистон дар рисолаи мазкур то андозае норавшан 

мондааст, ки мукаммал кардани он ба фоидаи кор мешуд.

Нуқсонҳои ҷузъии ишорашуда сатҳи илмии рисолаи мазкурро 

коҳиш намедиҳанд ва умедворем, ки аз ҷониби унвонҷӯ мавриди 

таваҷҷуҳ қарор гирифтани онҳо боиси такмил ёфтани сатҳи илмии 

таҳқиқоти анҷомдодашуда хоҳад гашт.

Итминони комил дорем, ки диссертатсияи мавриди назар ба сифати 

як асари тадқиқотиву таҳқиқӣ дар мавзуи адабиётшиносӣ барои 

муҳаққиқини соҳаи забоншиносӣ, адабиётшиносӣ, назмшиносй ва 

каломи бадеъ судманд ва ҷиҳати боз ҳам дақиқ омӯхтану баррасӣ 

намудани ин равандҳои адабймусоидат хоҳад кард.

Рӯ овардани муҳаққиқони тоҷик дар замони Истиқлол ба чунин 

мавзуъҳои мубрами адабиётшиносӣ боне ба он мегардад, ки назарияи 

ғазали муосири тоҷик мукаммал гардида, шоирони мо дар эҷоди ғазал аз 

раванди ташаккулу таҳаввули жанри ғазал дар эҷодиёти ғазалсароёни 

бузурги муосири Эрон огоҳӣ пайдо намоянд. Ин рисола дар рушди илми 

ватанӣ нақши муҳим хоҳад гузошт ва ҷиҳати таҳкими дӯстии мардуми 

мо бо мардуми Эрон заминаи мустаҳкам ба бор хоҳад овард.

Хулоса, диссертасияи номзадии Амирқулов Нуриддин 

Амирқулович “Вижагиҳои ғазали Симини Беҳбаҳонй” ба талаботи 

бандҳои 31, 33-35-и Тартиби додани дараҷаҳои илмй, ки бо қарори 

Ҳукумати Ҷумҳурии Тоҷикистон аз 30 июни соли 2021, таҳти № 267 

тасдиқ гардидааст, ҷавобгӯ буда, муаллифи он сазовори дарёфти дараҷаи 

илмии номзади илмҳои филологӣ аз рӯйи ихтисоси 10.01.03 - Адабиёти 

кишварҳои хориҷии Аврупо, Осиё, Африқо, сокинони бумии Амрико ва 

Австралия (адабиёти форсӣ) мебошад.

Муқарризи расмӣ:

номзади илмҳои филологӣ,
сардори Маркази матбуоти
Вазорати маориф ва илми
Ҷуҳурии Тоҷикистон Наврӯзи Ҷумъамуроди Абдул

17.01.2024.

Суроға: 734018, Ҷумҳурии Тоҷикистон, 

шаҳри Душанбе, кӯчаи Н. Қарабоев, 63/3, 
E-mail: navruz.mirzo.95@bk.ru
Тел.: (+992) 918-54-24-12; (+992) 931-54-24-12.

(Имзои Наврӯзи Ҷ.А.-р^

Ҷумҳурии Тоҷикис
17.01.2024.

сардори раёсати ка

^ик;. утеку нам:

МАХСУС

лм
о ва кор 

РАЁСАТИ
махсуси Вазорати ОорйфЖЖ.J 1 list ВАКОРҲОИ

Саидзода Ҳ.

Суроға: 734024, Ҷумҳурии Тоҷикистон,

шаҳри Душанбе, кӯчаи Нисормуҳаммад, 1 За

Сомона: www.maorif.tj

E-mail: mort@maorif.tj
Тел.: 221-46-05; факс: 221-70-41.

